
Kiffartuussinermut isumaqatigiissutit pillugit § 37 naapertorlugu 2019-313 
apeqquteqaatinut akissut 

Asasara Aqqalu C. Jerimiassen 

Inatsisartut suleriaasianni § 37 naapertorlugu kiffartuussinermut isumaqatigiissutit 
pillugit Naalakkersuisunut apeqquteqaateqarputit. Apeqqutitit uannit akineqartussatut 
innersuunneqarput. Apeqqutitit matuma kinguliani ataasiakkaarlugit allanneqarput, 
akissummillu malitseqarlutik. 

Apeqqut 1: Sinerissarni angallannikkut kiffartuussinissamik isumaqatigiissummik 
nutarterisoqarnissaani imaatigut angallannikkut avannaani 
pitsannguutaasinnaasumik, qanormita Naalakkersuisut suliaqarniarpat? 

Akissut: Naalakkersuisut maannarpiaq isumaqatigiissutit angallassinermut atuuttut 
naappata, angallannerit ataqatigiinnissaannik qulakkeerisussaq pillugu 
isumaqatigiissusiornissamut suliamik piareersaaleruttorput. 

Naalakkersuisut suliamik piareersaanerminnut atatillugu pitsaassutsit akulikissutsillu 
aningaasat eqqarsaatigalugit naammaginartut atorlugit angallannerup 
annertunerpaanissaanik qulakkeeriviusussamik suliaqarput. Tamatumunnga atatillugu 
tunngavissat, Aningaasanut Inatsimmi akuerineqartut tunngavigalugit Naalakkersuisut 
sulipput. Kiffartuussinermut isumaqatigiissutinut tapiissutit ornitassanut, 
assartuussinissamut periarfissaqartussaanngikkaluanut, aammalu ak it peqqutaallutik 
inuit amerlasuut angalanissamut tunuarsimaarfissaraluinut imaluunniit akulikissutsit 
akuerisassaanngitsumik appasiffigisassaraluinut tunniunneqartarput. 

Naalakkersuisut ukioq manna marsip qaammataani isumasioqatigiissitsinernik arlalinnik 
ingerlatsipput, taakkununngalu ilanngullugu siunissami angallassinermut kissaatit 
eqqartorneqarput. Taamaalilluni Inatsisartuni ilaasortat tamarmik, taamatullu nunatsinni 
borgmesterit siunissami angallassinermi sullissinissamut kissaatiminnik 
saqqum m iussinissam ut periarfissinneqarput. 

Kissaatit taakku suliap ingerlaqqinnissaanut tunngavissanut ilanngunneqassapput. 

Apeqqut 2: Umiarsuaaqqat nunaqarfinnut nioqqutissanik assartuutit, 
nioqqutissanik assartuinerup saniatigut inunnik angalanianik 
ilaasoqartarsinnaanerat Naalakkersuisunik periarfissatut isigineqarsinnaanerluni? 

Akissut: Aap, Naalakkersuisut siumoortumik periarfissanik mattussinianngillat. 
Pitsaaqutit ajoqutillu, aammalu minnerunngitsumik aningaasatigut kingunerisassat 

misissuiffigeqqinneqassapput. Tassannga aaqqiinissamut Royal Arctic Line NS-ip 
tamanna pillugu isumaqatigiissuteqarfigisinnaanissaa pisariaqassaaq. 

Apeqqut 3: Mittarfeqarnerup inerisaavigineqaleruttornerani, talittarfeqarnerup 
malinnaatinneqarnissaa Naalakkersuisut pilersaaruteqarfiginerlugu? 

Akissut: Aap, umiarsualiviit talittarfiillu pioreersut aserfallatsaaliorneqarnissaat 
Naalakkersuisut ingerlaavartumik sulissutigaat, taamatullu nunatsinni sumiiffinni arlalinni 
nutaamik ineriartortitsinerit ingerlaavartumik ingerlanneqarput. 
Aningaasanut Inatsimmi kontami pingaarnermi 87.73.12 Umiarsualivinnut talittarfinnullu 
aningaasaleeqqinneq, Kangerlussuarmi Umiarsualiviup (4 mio. koruunit), Oaanaami 
sapusiap (1 mio. koruunit) aamma Uummannami umiasualivimmi atortut (1 mio. 
koruunit) pilersaarusiorneqarnissaannut immikkoortinneqarput. Aamma kontami 
pingaarnermi tassani umiarsualivinni suliassat pingasut suliarineqarnissaannut 
aningaasanik immikkoortitsisoqarpoq. 2017-ip kingarna 55,6 mio. koruunit 
suliarinninnissamut immikkoortinneqarsimapput. Taakkunanngali 32 mio. koruunit 
nuunneqareerput ilaallu Oaanaami sapusiamut atorneqareerlutik, taamaattumillu 23,6 
mio. koruunit sinnerupput. 2020-mut Aningaasanut Inatsisissatut Siunnersuut maannatut 
iluseqarluni akuerineqassappat, ukiumut missingersuusiorfiusumut 2020-mut 11 mio. 
koruunit nuunneqarnissaat, aammalu ukiumut missingersuusiorfiusumut 2021-mut 
aamma 2022-mut 40 mio. koruunit nuunneqarnissaat naatsorsuutigineqarpoq. 

Neriuppunga qulaani allaqqasuni apeqquteqaatitit akineqartut. 

Inussiarnersumik inuulluaqqusillunga 

